
Prefacio
Os Criterios e directrices para o aseguramento da calidade no Espazo Europeo de Educación
Superior (ESG, polas súas siglas en inglés) foron adoptados polos Ministros responsables da
educación superior no ano 2005 tras unha proposta preparada pola European Association for
Quality Assurance in Higher Education (ENQA) en cooperación coa European Student's Union
(ESU)1, a European Association of Institutions in Higher Education (EURASHE) e a European
University Association (EUA).

Dende o ano 2005, fixéronse considerables progresos no aseguramento da calidade e mais
noutras liñas  de  actuación  de  Bolonia,  tales  como  os  marcos  de  cualificacións, o
recoñecemento e fomento do uso dos resultados da aprendizaxe, e todo iso contribuíu a un
cambio de paradigma a prol do ensino e a aprendizaxe centrados no estudante.

Neste contexto variable, no ano 2012 no Comunicado de Ministros convidouse ao Grupo E4
(ENQA,  ESU,  EUA,  EURASHE),  en  cooperación  con  Education  International (EI),
BUSINESSEUROPE e o European Quality Assurance Register  of Higher Education  (EQAR), a
preparar unha proposta inicial para a revisión dos ESG 'co fin de mellorar a súa claridade,
aplicabilidade e utilidade, e mais o seu alcance'.

A revisión incluíu varias roldas de consultas entre as principais organizacións que agrupan aos
grupos de interese (stakeholders) e os ministros. O Grupo Director (Steering Group) analizou
detidamente e incorporou moitos dos comentarios, propostas e recomendacións recibidos, tal e
como  se  reflicte  na  versión resultante  dos  ESG.  Ademais,  esta  edición  tamén  supón  un
consenso  entre todas  as  organizacións  que  participaron  na  mellora  do  aseguramento  da
calidade no Espazo Europeo de Educación Superior e, como tal, proporciona unha base firme
para unha implantación satisfactoria.

European Association for Quality Assurance in Higher Education (ENQA)

European Students' Union (ESU) 

European University Association (EUA) 

European Association of Institutions in Higher Education (EURASHE)

En cooperación con:

Education International (EI)

BUSINESSEUROPE

European Quality Assurance Register for Higher Education (EQAR)

1 ESU coñecíase anteriormente como ESIB - siglas en inglés de Asociacións Nacionais de Estudantes de Europa.

I. Contexto, alcance, fins e principios

Presentación do contexto
A educación superior,  a  investigación e a  innovación desempeñan un papel  crucial para  a
cohesión  social,  o  crecemento  económico  e  a  competitividade  global. Dado  o  desexo das
sociedades europeas de se sustentaren cada vez máis no coñecemento, a educación superior é
un compoñente esencial do desenvolvemento  socioeconómico e cultural. Ao mesmo tempo,
unha demanda cada vez maior de aptitudes e competencias esixe que a educación superior
responda con novas formas.

O maior acceso a unha educación superior supón unha oportunidade para que as institucións
de educación superior fagan uso das distintas experiencias individuais. Responder ás diferentes
e cada vez maiores expectativas da educación superior esixe un cambio fundamental na súa
oferta. Isto esixe un método de ensino e aprendizaxe máis centrado no estudante, que inclúa
vías de aprendizaxe flexibles e que recoñeza as competencias obtidas fóra dos plans de estudo
oficiais. As propias institucións de educación superior diversificaron as  súas misións, a súa
oferta  educativa  e  a  súa  cooperación,  incluíndo  o  aumento da  internacionalización,  a
aprendizaxe dixital  e  as  novas  modalidades  de impartición2. O papel  do aseguramento da
calidade é crucial para axudar as institucións e sistemas de educación superior a responder a
estes cambios, ao mesmo tempo que garante as cualificacións que obteñen os estudantes e a
súa experiencia da educación superior, que é a prioridade da súa misión institucional.

Un dos obxectivos clave dos Criterios e directrices para o aseguramento da calidade no Espazo
Europeo de Educación Superior (EEES) é contribuír ao entendemento común do aseguramento
da calidade do ensino e a aprendizaxe en calquera país e entre todas as partes interesadas. Os
ESG desempeñaron e seguirán a desempeñar un papel importante no desenvolvemento dos
sistemas  nacionais  e  institucionais  de  aseguramento  da  calidade  do  Espazo  Europeo  de
Educación  Superior  e  na  cooperación  transfronteiriza.  O  compromiso  cos  procesos  de
aseguramento da calidade, especialmente cos externos, permítelles aos sistemas europeos de
educación superior demostrar a súa calidade e aumentar a transparencia, axudando así a crear
unha confianza mutua e un maior recoñecemento das súas cualificacións, programas e outras
ofertas.

As institucións e as axencias de aseguramento da calidade utilizan os ESG como un documento
de referencia para os sistemas de aseguramento interno e externo da calidade na educación
superior.  Tamén os  utiliza  o European  Quality  Assurance Register (EQAR), responsable do
rexistro das axencias de aseguramento da calidade que cumpren cos ESG.

Alcance e conceptos
Os  ESG  son  un  conxunto  de  criterios  e  directrices  para  o  aseguramento  da  calidade na
educación superior. Os ESG non son criterios para definir a calidade nin  establecen como se
implantan  os  procesos  de  aseguramento  da  calidade,  senón  que serven  de  orientación,

2 Comunicación da Comisión Europea: Opening up Education: Innovative teaching and 
learning for all through new Technologies and Open Educational Resources, COM(2013) 
654 final, 
http://ec.europa.eu/education/news/doc/openingcom_en.pdf

ESG VERSIÓN 2015 EN GALEGO POR ACSUG

PÁX   5



cubrindo  as  áreas  que son fundamentais  para  unha oferta  de calidade e  uns  ámbitos  de
aprendizaxe satisfactorios para a educación superior. Os ESG deben considerarse nun contexto
máis amplo, que inclúe tamén os marcos de cualificacións, os ECTS e o suplemento ao título,
que tamén contribúe a fomentar a transparencia e a confianza mutua na educación superior no
EEES.

Os  ESG  céntranse  no  aseguramento  da  calidade  relacionada  co  ensino  e  coa
aprendizaxe na educación superior,  incluíndo o ámbito de aprendizaxe e mais as
conexións  pertinentes  relacionadas  coa  investigación  e  a  innovación. Ademais, as
institucións teñen políticas e procesos para asegurar e mellorar a calidade das súas outras
actividades, tales como a investigación e a xestión. 

Os  ESG son  de  aplicación  en  toda  a  educación  superior  que  se  ofrece  no  EEES,
independentemente  da  modalidade  de  estudo  ou  do  lugar  de  impartición. Por
conseguinte,  os  ESG tamén  son  aplicables  a  toda  a  educación  superior,  incluída a oferta
transnacional e  transfronteiriza. Neste  documento  o  termo  "programa"  refírese  á
educación superior no seu sentido máis amplo, que inclúe aquela educación que non
forma parte dun programa co que se obtén un título oficial.

A educación superior ten múltiples finalidades, entre as que están preparar os estudantes para
unha  cidadanía  activa,  para  as  súas  futuras  profesións  (por  exemplo, contribuíndo  á  súa
empregabilidade),  axudar  no  seu desenvolvemento  persoal,  crear  unha ampla  base  de
coñecementos avanzados e fomentar a investigación e a innovación3. Xa que logo, os grupos
de interese, que lles poden dar prioridade aos diferentes obxectivos, poden ver a calidade da
educación superior de xeito diferente e, por conseguinte, o aseguramento da calidade debe ter
en  conta  os  distintos  puntos  de  vista. A calidade, aínda  que  non  é  doada  de  definir,  é
principalmente  o  resultado  da  interacción  entre  profesores,  estudantes  e  o  ámbito  de
aprendizaxe institucional. O aseguramento da calidade debe garantir un ámbito de aprendizaxe
no que o contido dos programas, as oportunidades de aprendizaxe e os recursos se axusten
aos seus fins.

O fundamental de todas as actividades de aseguramento da calidade é o seu dobre propósito
de responsabilidade  e  mellora. Ambos  os  dous  propósitos,  tomados  de  xeito  conxunto,
contribúen a crear confianza na actuación da institución de educación superior. Un sistema de
aseguramento da calidade implantado satisfactoriamente proporcionará información para lle
dar confianza á institución de educación superior e ao público sobre a calidade das actividades
da  devandita  institución  (responsabilidade), e  ademais  proporcionará  asesoramento  e
recomendacións sobre como se pode perfeccionar o que está a facer (mellora). Polo tanto, o
aseguramento  e  a mellora  da  calidade  están  interrelacionados.  Poden  contribuír  ao
desenvolvemento dunha  cultura de calidade que inclúa a todos:  dende os estudantes e o
persoal docente ata os directivos e as autoridades institucionais.

Neste  documento,  a  expresión  "aseguramento  da  calidade"  úsase  para  describir
todas as actividades dentro do ciclo continuo de melloras (é dicir, actividades de
aseguramento e mellora).

Salvo que se especifique o contrario, no documento o termo grupos de interese (stakeholders)
abrangue a todos os membros dunha institución, incluídos estudantes, persoal docente e de
administración  e  servizos,  e  mais  aos  grupos  de  interese externos,  tales  como  os
empregadores e os socios externos dunha institución.

O termo institución úsase nos criterios e directrices para referirse a institucións de educación
superior.  Dependendo  do  método  de  aseguramento  da  calidade  da  institución pode,  non
obstante, referirse á institución no seu conxunto ou a calquera colectivo dentro da institución.

3 Recommendation Rec (2007)6 by the Council of Europe’s Committee of Ministers on the
public responsibility for higher education and research, 
http://www.coe.int/t/dg4/highereducation/News/pub_res_EN.pdf

ESG: fins e principios
Os ESG teñen os seguintes fins:

• Establecer un marco común para os sistemas de aseguramento da calidade do
ensino e a aprendizaxe a nivel europeo, nacional e institucional;

• Posibilitar  o  aseguramento e  mellora  da calidade da  educación  superior  no
espazo europeo de educación superior;

• Favorecer  a  confianza  mutua, facilitando  dese  xeito  o  recoñecemento  e  a
mobilidade dentro e fóra das fronteiras nacionais;

• Facilitar información sobre o aseguramento da calidade no EEES.

Estes fins ofrecen un marco dentro do cal as distintas institucións, axencias e países poden
utilizar e implantar de diferentes xeitos os ESG. O EEES caracterízase polos seus distintos
sistemas  políticos,  sistemas  de  educación  superior,  tradicións  socioculturais  e  educativas,
idiomas, aspiracións e expectativas. Todo isto fai que unha aproximación única e monolítica á
calidade e ao aseguramento da calidade na educación superior sexa totalmente inapropiada. A
aceptación xeral de todos os criterios é unha condición previa para crear un entendemento
común do aseguramento da calidade en Europa. Por iso, os ESG deben ser razoablemente
xenéricos co fin de garantir que sexan aplicables a todas as modalidades de oferta.

Os ESG proporcionan os  criterios a nivel europeo fronte aos que se avalían as axencias de
aseguramento  da  calidade  e  as  súas  actividades4.  Isto  garante  que  as axencias  de
aseguramento da calidade do EEES cumpran co mesmo conxunto de principios  e os  seus
procesos e procedementos modélanse para se axustaren aos seus fins e ás esixencias dos seus
contextos.

Os ESG baséanse nos seguintes catro principios de aseguramento da calidade no EEES:

• As institucións de educación superior son as principais responsables da calidade da
súa oferta académica e do seu aseguramento;

• O aseguramento da calidade responde aos distintos sistemas de educación superior,
institucións, programas e estudantes;

• O aseguramento da calidade axuda ao desenvolvemento dunha cultura de calidade;

• O  aseguramento  da  calidade  ten  en  conta  as  necesidades  e  expectativas  dos
estudantes, do resto de grupos de interese e da sociedade.

4 As axencias que solicitan ser incluídas no European Quality Assurance Register (EQAR) sométense a unha revisión
externa segundo os criterios dos ESG. Ademais, a European Association for Quality Assurance in Higher Education
(ENQA) confía no cumprimento dos ESG á hora de lles conceder ás axencias de aseguramento da calidade a condición
de membro de pleno dereito da organización.

II. Criterios e directrices europeos para o
aseguramento da calidade na educación 

superior

Os criterios para o aseguramento da calidade dividíronse en tres partes:

• Aseguramento interno da calidade;

• Aseguramento externo da calidade;

• Axencias de aseguramento da calidade.

Así e todo, cómpre ter en conta que as tres partes están intrinsecamente interrelacionadas e
en conxunto forman a base dun marco europeo de aseguramento da calidade. O aseguramento
externo da calidade da Parte 2 recoñece os criterios para o aseguramento interno da calidade
da Parte 1, garantindo así que o traballo interno realizado polas institucións está directamente
relacionado con calquera aseguramento externo da calidade que realicen. Do mesmo xeito, a
Parte 3 refírese á Parte 2. Por conseguinte, estas tres partes actúan complementariamente nas
institucións de educación superior e mais nas axencias e, ademais, actúan no entendemento
de que outros grupos de interese contribúen ao devandito marco. En definitiva, cómpre ler as
tres partes de maneira conxunta.

Os criterios establecen a práctica acordada e aceptada para o aseguramento da calidade na
educación superior no EEES e, polo tanto, os interesados deben telos en conta e cumprilos en
calquera  tipo  de  oferta  de  educación  superior5. A  lista  resumida  dos  criterios  para  o
aseguramento da calidade inclúese no anexo para facilitar a consulta.

As directrices explican por que o criterio é importante e describen como se poden implantar os
criterios. Establecen as boas prácticas na área pertinente para a consideración dos membros
que participan no aseguramento da calidade. A implantación variará dependendo de diferentes
contextos.

5 Os criterios usan a expresión común en inglés "should" (deber), que ten a connotación de prescrición e 
cumprimento.

Parte 1: Criterios e directrices para o 

aseguramento interno da calidade

Criterio 1.1. Política de aseguramento da calidade.

Criterio:

As institucións deben ter unha política pública de aseguramento da calidade que forme
parte da súa xestión estratéxica. Os grupos de interese internos deben desenvolver e
implantar esta política mediante estruturas e procesos axeitados, implicando aos grupos
de interese externos.

Directrices:

As políticas e os procesos son os principais alicerces dun sistema institucional de aseguramento
da  calidade  coherente  que  forma  un  ciclo  para  a  mellora  continua  e contribúe  á
responsabilidade da institución. Axuda ao desenvolvemento dunha cultura de calidade, na que
todos os  grupos  de interese  internos asumen  a  súa  responsabilidade  na  calidade  e  se
comprometen co aseguramento da calidade en todos os niveis da institución. Para facilitar este
obxectivo, a política debe ter un estatuto formal e estar dispoñible publicamente.

As políticas de aseguramento da calidade son máis eficaces cando reflicten a relación entre
investigación e ensino e aprendizaxe e teñen en conta o contexto nacional no que opera a
institución e mais o contexto institucional e a súa proposta estratéxica. Unha política deste tipo
axuda

• á organización do sistema de aseguramento da calidade;

• aos departamentos, universidades, facultades e outras unidades organizativas, e mais
ás  autoridades institucionais, persoal independente e  estudantes,  a  asumir  as  súas
responsabilidades no aseguramento da calidade;

• á liberdade e integridade académica e a controlar a fraude académica;

• a evitar a intolerancia de calquera tipo ou a discriminación dos estudantes ou do
persoal;

• á implicación dos grupos de interese externos no aseguramento da calidade.

Esta política lévase á práctica mediante unha serie de procesos de aseguramento interno da
calidade que permiten a participación de toda a institución. É responsabilidade da institución
decidir como se implanta, supervisa e revisa a devandita política.

A política de aseguramento da calidade abrangue o ámbito das actividades dunha institución
que se subcontratan ou que realizan terceiros.

Criterio 1.2. Deseño e aprobación de programas.

Criterio:

As institucións deben ter procesos para o deseño e a aprobación dos seus programas de
estudo. Os programas débense deseñar de xeito que cumpran os obxectivos establecidos
para  eles,  incluíndo  os  resultados  esperados  da  aprendizaxe.  A  cualificación  dun
programa debe  quedar  claramente  especificada  e  debe  ser  pública,  e  ten  que  facer
referencia ao nivel exacto do marco nacional de cualificacións de educación superior e,
por conseguinte, ao Marco de Cualificacións do Espazo Europeo de Educación Superior.

Directrices:

Os  programas  de  estudo  son  o  núcleo  da  misión  docente  das  institucións  de  educación
superior. Proporciónanlles  aos  estudantes coñecementos  académicos  e  tamén  aptitudes,  e
inclúen tamén os que son transferibles, que poden influír no seu desenvolvemento persoal e
que poden aplicar no seu futuro profesional.

Os programas

• están deseñados con referencia a obxectivos globais do programa que están aliñados
coa estratexia institucional e os seus resultados de aprendizaxe previstos son explícitos;

• están deseñados coa participación de estudantes e doutros grupos de interese;

• benefícianse da experiencia e de niveis de referencia externos;

• reflicten as catro finalidades da educación superior do Consello de Europa (véxase
Alcance e Conceptos);

• están deseñados de xeito que permitan unha evolución continua dos estudantes;

• definen o volume de traballo previsto dos estudantes, por exemplo, con respecto aos
ECTS;

• inclúen oportunidades para realizar prácticas ben estruturadas, cando proceda6;

• están suxeitos a un proceso formal de aprobación institucional.

Criterio  1.3.  Ensino,  aprendizaxe  e  avaliación  centrados  no
estudante.

Criterio:

As institucións  débense asegurar  de  que os  programas se imparten  de  maneira  que
animen os estudantes a participaren activamente na creación do proceso de aprendizaxe
e de que a avaliación dos estudantes reflicte este enfoque.

6 As prácticas inclúen bolsas remuneradas de formación, pasantías e outros períodos do programa cursados fóra da 
institución pero que lle permiten ao estudante adquirir experiencia nunha área relacionada cos seus estudos.

Directrices:

O ensino e a aprendizaxe centrados no estudante desempeñan un papel importante á hora de
estimular  a  motivación,  a  autorreflexión  e  a  participación dos  estudantes  no  proceso  de
aprendizaxe. Isto significa que hai que analizar detidamente o deseño e a impartición dos
programas de estudo e mais a avaliación dos resultados.

A implantación do ensino e da aprendizaxe centrados no estudante

•  ten  en  conta  e  ocúpase  da  diversidade  de  estudantes  e  das  súas  necesidades,
permitindo vías de aprendizaxe flexibles;

• contempla e utiliza diferentes modalidades de impartición, segundo proceda;

• usa de xeito flexible varios métodos pedagóxicos;

•  avalía  e  adapta  con  regularidade  as  modalidades  de  impartición  e  os  métodos
pedagóxicos;

• fomenta a autonomía do alumno, á vez que garante apoio e orientación axeitados por
parte do profesor;

• fomenta o respecto mutuo entre alumno e profesor; 

• ten procedementos axeitados para atender as queixas dos estudantes.

Dada a importancia da avaliación para o progreso dos estudantes e as súas futuras profesións,
os procesos de aseguramento da calidade da avaliación teñen en conta o seguinte:

• os avaliadores están familiarizados cos métodos de exame e avaliación existentes e
reciben axuda para desenvolver as súas propias capacidades neste campo;

• os criterios e o método de avaliación e mais os criterios de cualificación publícanse con
antelación;

•  a  avaliación  permítelles  aos  estudantes  demostrar  en  que  medida  acadaron  os
resultados  de  aprendizaxe  previstos.  Infórmase  aos  estudantes  sobre  o  proceso  de
aprendizaxe e, se é necesario, asesóranse;

• na medida do posible, varios examinadores participan na avaliación;

• as normas de avaliación teñen en conta circunstancias atenuantes;

•  a  avaliación  é  consistente,  aplícaselles  axeitadamente  a  todos  os  estudantes  e
realízase conforme aos procedementos establecidos;

• existe un procedemento formal de reclamación á disposición dos estudantes.

Criterio 1.4. Admisión, evolución, recoñecemento e certificación dos
estudantes.

Criterio:

As institucións deben aplicar de xeito consistente normas preestablecidas e públicas que
abrangan  todas  as  fases  do  "ciclo  de  vida"  dos  estudantes,  por  exemplo,  admisión,
progreso, recoñecemento e certificación dos estudantes.

Directrices: 

Proporcionar as condicións e o apoio necesarios para que os estudantes progresen na súa
traxectoria académica supón un beneficio para os estudantes, os programas, as institucións e
os  sistemas  no  seu  conxunto.  É  fundamental  dispoñer  de  procedementos  de  admisión,
recoñecemento e de finalización, especialmente cando existe mobilidade de estudantes entre
sistemas de educación superior. 

É importante implantar, de xeito coherente e transparente, políticas de acceso, procesos e
criterios de admisión. Ofrécese así orientación sobre a institución e o programa. 

As institucións necesitan establecer procesos e ferramentas para recompilar, facer seguimento
e actuar sobre a información relativa ao progreso dos estudantes. 

En educación superior, o recoñecemento axeitado das cualificacións, os períodos de estudo e a
aprendizaxe  previa,  incluído  o recoñecemento  da  aprendizaxe  non  formal  e  informal,  son
compoñentes esenciais para garantir o progreso dos estudantes nos seus estudos e serven
asemade  para  facilitar  a mobilidade.  Uns  procedementos  de  recoñecemento  axeitados
dependen de que

• a práctica institucional de recoñecemento estea en liña cos principios da Convención
de Lisboa sobre recoñecemento de cualificacións;

•  se  estableza  unha  correcta  cooperación  con  outras  institucións,  axencias  de
aseguramento da calidade e o centro nacional de ENIC/NARIC, co fin de garantir un
recoñecemento coherente en todo o país.

A graduación representa a culminación do período de estudo dos estudantes. Os estudantes
teñen que recibir documentación que explique a cualificación obtida, incluíndo os resultados de
aprendizaxe  alcanzados  e  o  contexto,  nivel,  contido  e  estatus  dos  estudos  seguidos  e
completados satisfactoriamente.

Criterio 1.5. Persoal docente.

Criterio:

As  institucións  deben  asegurar  a  competencia  dos  seus  profesores.  Ademais,  deben
utilizar procesos xustos e transparentes para a contratación e o desenvolvemento do seu
persoal.

Directrices:

O papel do profesor é fundamental para que o estudante consiga unha experiencia de gran
calidade que lle permita adquirir coñecementos, competencias e destrezas. A diversidade de
estudantes e un enfoque con máis énfase nos resultados da aprendizaxe requiren dun proceso
de ensino-aprendizaxe centrados no estudante e, polo tanto, o papel do profesor tamén está a
mudar (véxase Criterio 1.3).

As institucións de educación superior son as principais responsables da calidade do seu persoal
e mais de provelo dun ambiente propicio que lle permita realizar o seu traballo de xeito eficaz.
Un ámbito deste tipo debe permitir

• establecer e seguir procesos claros, transparentes e xustos para a contratación de
persoal e condicións de emprego que recoñezan a importancia do ensino;

•  ofrecer  oportunidades  para  o  desenvolvemento  profesional  do  persoal  docente  e
potencialo;

•  fomentar  a  actividade  intelectual  para  reforzar  o  vínculo  entre  educación  e
investigación;

• fomentar a innovación nos métodos de ensino e o uso de novas tecnoloxías.

Criterio 1.6. Recursos para a aprendizaxe e apoio aos estudantes.

Criterio:

As institucións deben contar cun financiamento abondo para desenvolver as actividades
de ensino e aprendizaxe e asegurarse de que se lles  ofrece aos estudantes  apoio  e
recursos para a aprendizaxe suficientes e facilmente accesibles.

Directrices:

Para unha boa experiencia en educación superior, as institucións ofrecen unha ampla gama de
recursos que lles facilitan a aprendizaxe aos estudantes. Estes van dende recursos físicos, como
bibliotecas,  centros  de  estudo  e  infraestrutura  de TIC,  a  recursos  humanos  como  titores,
orientadores  e  outros  asesores.  O  papel  dos servizos  de  apoio  é  fundamental  para  facilitar  a
mobilidade dos estudantes entre sistemas de educación superior.

Á  hora  de  asignar,  planificar  e  proporcionar  os  recursos  para  a  aprendizaxe  e  o apoio  aos
estudantes, cómpre ter en conta as necesidades dunha poboación estudantil diversa (adultos,
a tempo parcial, traballadores e estudantes internacionais, e mais estudantes minusválidos) e o
cambio cara a unha  aprendizaxe centrada no estudante, incluíndo modos de ensino e  aprendizaxe
flexibles.

Pódense organizar actividades e centros de apoio de diferentes modos dependendo do contexto
institucional.  Non  obstante,  o  aseguramento  interno  da  calidade debe  garantir  que  todos  os
recursos son adecuados para os seus fins, que  resultan accesibles e que os estudantes están
informados dos servizos dispoñibles.

Á hora de ofrecer servizos de apoio, o papel do persoal de apoio e administrativo é
fundamental e, polo tanto, debe estar cualificado e ter oportunidades para desenvolver as súas
competencias.

Criterio 1.7. Xestión da información.

Criterio:

As  institucións  débense  asegurar  de  que  recompilan,  analizan  e  usan  a  información
pertinente para a xestión eficaz dos seus programas e outras actividades.

Directrices:

A existencia de datos confiables resulta esencial para unha toma de decisións fundamentadas
co obxecto de saber cales son os aspectos da organización que funcionan ben e aqueles que
requiren dunha maior atención. Uns procesos eficaces para recompilar e analizar a información
sobre os programas de estudo e calquera outra actividade da institución contribúen a alimentar
o sistema de aseguramento interna da calidade.

A información recompilada depende, en certo modo, do tipo de institución e da súa misión. Os 
elementos identificados deseguido resultan de interese a este respecto:

• Indicadores clave de rendemento;

• Perfil da poboación estudantil;

• Progreso dos estudantes, taxas de éxito e abandono;

• Satisfacción dos estudantes cos seus programas;

• Apoio aos estudantes e recursos de aprendizaxe dispoñibles;

• Perspectivas profesionais para os graduados.

Para recompilar información pódense utilizar distintos métodos. É importante que os 
estudantes e que o persoal participen no proceso de proporcionar a información e de analizala 
e mais na planificación de actividades de seguimento.

Criterio 1.8. Información pública.

Criterio:

As  institucións  deben  publicar  información  clara,  precisa,  obxectiva,  actualizada  e
doadamente accesible sobre as súas actividades e programas.

Directrices:

A información sobre as actividades das institucións resulta útil para os estudantes actuais e
futuros e mais para os graduados, outros grupos de interese e o público en xeral.

Polo tanto, as institucións deben facilitar información sobre as súas actividades, que inclúa a
oferta de programas e os seus criterios de selección, os resultados da aprendizaxe previstos
dos devanditos programas, as cualificacións ás que conducen, os procedementos de ensino,
aprendizaxe e avaliación utilizados, as taxas de aprobados e as oportunidades de aprendizaxe
dispoñibles para os seus estudantes, así como información sobre emprego para os graduados.

Criterio  1.9.  Seguimento  continuo  e  avaliación  periódica  dos
programas.

Criterio:

As  institucións  deben  facer  un  seguimento  e  unha  avaliación  periódica  dos  seus
programas para garantir que logran os seus obxectivos e que responden ás necesidades
dos estudantes e da sociedade. As devanditas avaliacións deben dar lugar a unha mellora
continua  do  programa.  Como consecuencia  do  anterior,  calquera  medida  prevista  ou
adoptada débeselles comunicar a todos os interesados.

Directrices:

O seguimento,  a  avaliación  e  a  revisión  periódica  dos  programas  de  estudo  teñen  como
obxectivo  garantir  que  a  oferta  continúa  a  ser  apropiada  e  que  facilita  un  ámbito  de
aprendizaxe eficaz e propicio para os estudantes.

Estes procesos inclúen a avaliación:

• do contido do programa á luz das últimas investigacións na disciplina correspondente,
garantindo así que o programa está actualizado;

• das necesidades cambiantes da sociedade;

• do volume de traballo, evolución e finalización dos estudantes;

• da eficacia dos procedementos de avaliación dos estudantes;

• das expectativas, necesidades e satisfacción dos estudantes en relación co programa;

• dos servizos de apoio e o ámbito de aprendizaxe e da súa adecuación ao programa.

Os  programas  avalíanse  e  revísanse  con  regularidade  coa  participación  de estudantes  e
doutros grupos de interese. A información recompilada analízase e o programa adáptase para
garantir  que  está  actualizado.  Finalmente,  publícanse as  especificacións  dos  programas
revisados.

Criterio 1.10. Aseguramento externo da calidade cíclico.

Criterio:

As institucións débense someter a un proceso de aseguramento externo da calidade de
natureza cíclica e en liña cos ESG.

Directrices:

O aseguramento externo da calidade, nas súas distintas formas, pode verificar a eficacia do
aseguramento  interno  da calidade das  institucións,  servir  de catalizador  para  a  mellora  e
ofrecer as novas perspectivas das institucións. Ademais, proporcionará información para lle
asegurar á propia institución e ao público a calidade das actividades desa institución.

As institucións deben participar nun proceso de aseguramento externo da calidade de natureza
cíclica que teña en conta, se procede, as esixencias do marco xurídico en vigor. Polo tanto,
dependendo do marco, o aseguramento externo da calidade pode adoptar diferentes formas e
centrarse en diferentes niveis organizativos (tales como o programa, o centro ou a institución).

O aseguramento da calidade é un proceso continuo que non remata co informe externo ou o
seu proceso de seguimento dentro da institución. Polo tanto, as institucións deben garantir que
os progresos realizados dende a última actividade de aseguramento externo da calidade se
tiveron en conta á hora de se prepararen para o seguinte proceso.

Parte 2: Criterios e directrices para o 
aseguramento externo da calidade.

Criterio 2.1. Importancia do aseguramento interno da calidade.

Criterio:

O aseguramento externo da calidade debe estar orientado á eficacia dos procesos de
aseguramento interno de calidade que se describen na Parte 1 dos ESG.

Directrices: 

O  aseguramento  da  calidade  na  educación  superior  baséase  na  responsabilidade  das
institucións  coa calidade dos  seus  programas  e  de  toda  a  oferta  formativa.  Polo  tanto,  é
importante  que  o  aseguramento  externo  da  calidade  recoñeza  e  avale  a  responsabilidade
institucional cara ao aseguramento da calidade. Para garantir o vínculo entre aseguramento
interno e externo da calidade, o aseguramento externo da calidade debe ter en consideración
os criterios da Parte 1. Estes criterios débense tratar de xeito diferente dependendo do tipo de
aseguramento externo de calidade.

Criterio 2.2. Deseño de metodoloxías axeitadas aos seus fins.

Criterio:

O aseguramento  externo  da  calidade  débese  definir  e  deseñar  especificamente  para
garantir a adecuación ao logro dos seus fins e obxectivos propostos, ao tempo que ten en
consideración  a  normativa  en  vigor.  Os  grupos  de  interese  deben  participar  no  seu
deseño e na súa mellora continua.

Directrices:

Co fin  de  garantir  a  eficacia  e  a  obxectividade,  resulta  fundamental  que o  aseguramento
externo da calidade teña metas claras acordadas polos grupos de interese.

As metas, os obxectivos e a implantación dos procesos 

• terán presente o nivel de volume de traballo e o custo que lles suporá ás institucións;

• terán en conta a necesidade de axudar ás institucións a mellorar a calidade; 

• permitiranlles ás institucións demostrar a mellora; 

• terán como resultado unha información clara sobre os resultados e o seguimento.

ESG VERSIÓN 2015 EN GALEGO POR ACSUG

PÁX   17



O sistema de aseguramento externo da calidade pode funcionar dun modo máis flexible se as
institucións poden demostrar a eficacia do seu propio sistema de aseguramento interno da
calidade.

Criterio 2.3. Implantación de procesos.

Criterio:

Os procesos de aseguramento externo da calidade deben ser fiables e útiles, deben estar 
definidos previamente, deben implantarse de maneira consistente e deben ser públicos. 
Estes procesos inclúen os seguintes elementos:
• unha autoavaliación ou equivalente
• unha avaliación externa que normalmente inclúe unha visita externa
• un informe derivado da avaliación externa
• un seguimento sistemático

Directrices: 

Un proceso de aseguramento externo da calidade realizado de xeito profesional, coherente e
transparente garante a súa aceptación e o seu impacto.

Dependendo  do  deseño  do  sistema  de  aseguramento  externo  da  calidade,  a  institución
proporciona a base para o aseguramento externo da calidade mediante unha autoavaliación ou
recompilando  outro  material,  que  inclúa  documentación  xustificativa.  Normalmente,  a
documentación por  escrito  compleméntase con entrevistas  cos grupos de interese durante
unha visita externa. As conclusións da avaliación resúmense nun informe (véxase Criterio 2.5)
redactado por un grupo de expertos externos (véxase Criterio 2.4).

O  aseguramento  externo  da  calidade  non  finaliza  co  informe  dos  expertos.  O  informe
proporciona unha orientación clara sobre a actuación institucional. As axencias deben contar
cun proceso de seguimento sistemático que contemple as medidas adoptadas pola institución.
A natureza do seguimento dependerá do deseño do aseguramento externo da calidade.

Criterio 2.4. Pares avaliadores.

Criterio:

Os procesos de aseguramento externo da calidade deben levarse a cabo por grupos de 
pares avaliadores que inclúan un ou varios estudantes.

Directrices: 

Algo  consubstancial  ao  aseguramento  externo  da  calidade  é  a  ampla  experiencia  que
proporcionan os pares avaliadores, que contribúen ao traballo da axencia mediante a achega
de distintos puntos de vista, que inclúen os relativos ás institucións, os académicos, os dos
estudantes e os dos empregadores / profesionais.

Co fin de garantir o valor e a consistencia do traballo dos expertos,

• cómpre seleccionalos coidadosamente; 

• deben ter aptitudes axeitadas e estar capacitados para realizaren o seu traballo;

• débeselles proporcionar unha formación axeitada.

A  axencia  debe  velar  pola  independencia  dos  expertos  mediante  a  implantación  dun
mecanismo que garanta a ausencia de conflito de intereses.

É desexable contar coa participación de expertos internacionais nos procesos de aseguramento
externo  da  calidade,  como  membros  dos  paneis  de  avaliación,  por  exemplo,  xa  que
proporciona unhas posibilidades maiores ao desenvolvemento e á implantación dos procesos.

Criterio 2.5. Criterios para fundamentar os resultados.

Criterio:

Os resultados ou xuízos derivados do aseguramento externo da calidade deben basearse
en criterios explícitos e públicos que se aplican de xeito sistemático, con independencia
de que o proceso dea lugar a unha decisión formal.

Directrices:

O aseguramento externo da calidade, e en particular os seus resultados, teñen un impacto
considerable nas institucións e nos programas que se avalían e someten a xuízo.

En interese da equidade e da fiabilidade, os resultados do aseguramento externo da calidade
baséanse en criterios públicos e predefinidos, que se interpretan de xeito sistemático e se
basean  en  datos  contrastados.  Segundo  o  sistema  de  aseguramento  externo  da  calidade
utilizado, os resultados poden adoptar distintas formas, por exemplo, recomendacións, xuízos
ou decisións formais.

Criterio 2.6. Informes.

Criterio:

Os informes detallados dos expertos débense facer públicos de xeito claro e accesible
para a comunidade académica e mais para os socios externos ou para calquera outra
persoa interesada. Se a axencia toma unha decisión formal baseada nos informes, a
decisión debe publicarse de xeito conxunto co informe.

Directrices:

O informe dos expertos constitúe para a institución a base para as medidas de seguimento da
avaliación externa e facilítalle á sociedade información relativa ás súas actividades. Para poder 

utilizar  o  informe  como  base  para  as  medidas  que  se  vaian  adoptar,  cómpre  que  a  súa
estrutura e linguaxe sexan claras e concisas e que inclúa:

• a descrición do contexto (para axudar a situar a institución de educación superior no
seu contexto específico);

• a descrición do procedemento individual, incluíndo os expertos que participan;

• os datos contrastados, análise e resultados;

• as conclusións;

• os exemplos de boas prácticas demostradas pola institución;

• as recomendacións para medidas de seguimento.

A redacción dun resumo do informe pode resultar moi útil.

A exactitude dos datos dun informe mellórase se se lle dá á institución a oportunidade de
indicar os erros de interpretación nos que se puidese incorrer, antes de dar por concluído o
informe.

Criterio 2.7. Reclamacións e recursos.

Criterio:

Os procesos de reclamacións e recursos débense definir de xeito claro como parte do
deseño dos procesos de aseguramento externo da calidade e débenselles comunicar ás
institucións.

Directrices:

Co fin de protexer os dereitos das institucións e de garantir unha toma de decisións xusta, o
aseguramento  externo  da  calidade  débese  aplicar  dun  modo  aberto  e  responsable.  Non
obstante,  pode haber  malentendidos  ou situacións  de  discrepancia  sobre o  proceso ou os
resultados formais.

As institucións deben ter acceso a procesos que lles permitan formularlle cuestións de interese
á axencia. As axencias deben tratar estas cuestións de xeito profesional mediante un proceso
ben definido que se aplique de maneira sistemática.

Un procedemento de reclamacións permítelle á institución manifestar o seu descontento sobre
o desenvolvemento do proceso ou sobre aqueles que o levaron a cabo.

Nun procedemento de recurso, a institución pon en cuestión os resultados formais do proceso,
cando pode demostrar que o resultado non se basea nunha evidencia sólida, que os criterios
non se aplicaron correctamente ou que os procesos non se implantaron de xeito sistemático.

Parte 3: Criterios e directrices europeos 
para as axencias de aseguramento externo 
da calidade.

Criterio 3.1.  Actividades,  política e procesos de aseguramento da
calidade.

Criterio:

As axencias deben levar a cabo actividades de aseguramento externo da calidade de
xeito regular segundo se define na Parte 2 dos ESG. Deben ter metas e obxectivos claros
e explícitos que formen parte da súa declaración da misión e que estean dispoñibles
publicamente. As metas e obxectivos débense trasladar ao traballo cotián da axencia. As
axencias débense asegurar de que as partes interesadas participan na súa xestión e
traballo.

Directrices:

Para  garantir  a  relevancia  do  aseguramento  externo  da  calidade  é  importante  que  as
institucións e o público confíen nas axencias. 

Polo tanto, cómpre detallar e publicar as metas e obxectivos das actividades de aseguramento
da calidade, xunto coa natureza da interacción entre as axencias e os grupos de interese da
educación superior, especialmente no tocante ás institucións de educación superior, e mais o
alcance do traballo das axencias. A suficiencia técnica da axencia pódese ampliar mediante a
inclusión de expertos internacionais nos seus comités. 

As axencias realizan diferentes actividades de aseguramento externo da calidade para acadar
distintos obxectivos. Entre as devanditas actividades inclúense a avaliación, a certificación, a
auditoría, a acreditación ou outras actividades similares a nivel institucional ou dos programas
que  se  poden  realizar  de  xeito  diferente.  Cando  as  axencias  levan  a  cabo  tamén  outras
actividades cómpre realizar unha clara distinción entre o aseguramento externo da calidade e
os seus outros eidos de traballo.

Criterio 3.2. Estatus oficial.

Criterio:

As  axencias deben  ter  unha  base  xurídica  demostrable  e  deben  ser  recoñecidas
formalmente polas autoridades públicas competentes como axencias de aseguramento
externo da calidade.

Directrices

En  particular,  cando  o  aseguramento  externo  da  calidade  se  realiza  para  os  efectos
reguladores, as institucións deben ter a seguridade de que os resultados dese proceso son
aceptados dentro do seu sistema de educación superior polo estado, os grupos de interese e o
público.

Criterio 3.3. Independencia.

Criterio:

As axencias  deben  ser  independentes  e  actuar  de  maneira  autónoma.  Deben  ser  as
únicas responsables do seu funcionamento e dos resultados das súas operacións, sen a
influencia de terceiros.

Directrices

Unhas  institucións  autónomas  deben  ter  a  súa  correspondencia  nunhas  axencias
independentes.

Á hora de considerar a independencia dunha axencia é importante ter en conta os seguintes
elementos: 

•  Independencia  organizativa,  demostrada  mediante  documentación  oficial  (por
exemplo, documentos de goberno, actos xurídicos ou estatutos da organización) que
estipule  a  independencia  do  traballo  da  axencia  respecto  de  terceiros  tales  como
institucións de educación superior, gobernos e outros grupos de interese;

•  Independencia  operativa  para  demostrar  que  a  definición  e  o  funcionamento  dos
procedementos e métodos da axencia,  así  como a designación e o nomeamento de
expertos  externos  se  realizan  sen depender  de terceiros  tales  como institucións  de
educación superior, gobernos e grupos de interese;

• Independencia dos resultados formais: se ben os expertos dos diferentes grupos de
interese,  especialmente os estudantes,  participan nos procesos de aseguramento da
calidade, os resultados definitivos destes procesos son responsabilidade da axencia. 

Calquera que participe nas actividades de aseguramento externo da calidade dunha axencia
(por exemplo, en calidade de experto) sabe que, se ben pode ser designado por terceiros,
cando traballa para a axencia actúa a título persoal e non en representación da organización
que o designou. A independencia é importante para garantir que os procedementos e decisións
se basean unicamente en coñecementos especializados.

Criterio 3.4. Análises temáticas.

Criterio:

As  axencias  deben  publicar  con  regularidade  informes  que  describan  e  analicen  as
conclusións xerais das súas actividades de aseguramento externo da calidade.

Directrices

Na execución do seu traballo, as axencias obteñen información sobre programas e institucións
que  pode  resultar  útil  alén  do  alcance  dun  único  proceso,  proporcionando  material  para
análises estruturadas de todo o sistema de educación superior. As conclusións destes estudos
analíticos  poden  axudar  a  reflexionar  sobre  as  políticas  e  procesos  de  aseguramento  da
calidade e á súa mellora en contextos institucionais, nacionais e internacionais.

Unha análise detida e polo miúdo desta información permite amosar evolucións, tendencias e
áreas de boas prácticas ou dificultades recorrentes.

Criterio 3.5. Recursos.

Criterio:

As axencias deben dispoñer de recursos suficientes e apropiados, tanto humanos como
financeiros, para levaren a cabo o seu traballo.

Directrices

O financiamento abondo e apropiado das axencias resulta de interese público, dado o impacto
tan  importante  que  a  educación  superior  ten  no  desenvolvemento  das  sociedades  e  dos
individuos. Os recursos das axencias permítenlles organizar e desenvolver as súas actividades
de  aseguramento  externo  da  calidade  de  xeito  eficaz  e  eficiente.  Ademais,  os  recursos
permítenlles ás axencias mellorar, reflexionar sobre a súa práctica e informar o público das
súas actividades.

Criterio 3.6. Aseguramento interno da calidade e ética profesional.

Criterio:

As  axencias  deben  dispoñer  de  procesos  de  aseguramento  interno  da  calidade
relacionados coa definición, o aseguramento e a mellora da calidade e integridade das
súas actividades.

Directrices

As axencias débenlles render contas aos seus grupos de interese. Xa que logo, cómpre que o
traballo da axencia se desenvolva de acordo con altos niveis de profesionalidade e integridade.
A avaliación e mellora deben ter un carácter continuo, co fin de garantir que os servizos que
lles prestan ás institucións e á sociedade sexan óptimos.

As axencias aplican unha política de aseguramento interno da calidade que está dispoñible no
seu sitio web. Esta política

• garante que todas as persoas que participan nas súas actividades están capacitadas e
actúan de xeito ético e profesional; 

• inclúe mecanismos de resposta internos e externos que dan lugar a unha mellora
continua dentro da axencia; 

• evita calquera tipo de actitude intolerante ou discriminatoria; 

•  establece  unha  comunicación  apropiada  coas  autoridades  competentes  das
xurisdicións onde opera; 

• garante que as actividades ou os materiais desenvolvidos polos subcontratistas están
en liña cos ESG, no caso de que algúns ou todos os elementos das súas actividades de
aseguramento da calidade se subcontraten a terceiros;

• permítelle á axencia establecer o estatus e o recoñecemento das institucións coas que
realiza o aseguramento externo da calidade.

Criterio 3.7. Avaliación externa cíclica das axencias

Criterio:

As axencias débense someter a unha avaliación externa polo menos unha vez cada cinco
anos para demostrar o cumprimento dos ESG.

Directrices

Unha avaliación externa periódica permitiralle á axencia reflexionar sobre as súas políticas e
actividades. Ademais, proporciona un medio para lle garantir á axencia e aos seus grupos de
interese que continúa a cumprir cos principios consagrados nos ESG.

III. Anexo: Lista resumida de criterios

Parte 1: Criterios para o aseguramento interno da calidade

1.1. Política de aseguramento da calidade 

As institucións deben ter unha política pública de aseguramento da calidade que forme parte
da súa xestión estratéxica. Os grupos de interese internos deben desenvolver e implantar
esta política mediante estruturas e procesos axeitados, implicando aos grupos de interese
externos7.

1.2. Deseño e aprobación de programas8 

As institucións deben ter procesos para o deseño e a aprobación dos seus programas. Os
programas débense deseñar de xeito que cumpran os obxectivos establecidos para eles,
incluíndo os resultados esperados da aprendizaxe. A cualificación que resulte dun programa
débese  comunicar  e  especificar  claramente  e facer  referencia  ao nivel  exacto  do marco
nacional  de  cualificacións  de  educación  superior  e,  por  conseguinte,  ao  Marco  de
Cualificacións do Espazo Europeo de Educación Superior. 

1.3. Ensino, aprendizaxe e avaliación centrados no estudante 

As institucións débense asegurar de que os programas se imparten de xeito que animen os
estudantes a participaren activamente na creación do proceso de aprendizaxe e de que a
avaliación dos estudantes reflicte este enfoque.

1.4. Admisión, evolución, recoñecemento e certificación dos estudantes

As institucións deben aplicar de xeito consistente normas preestablecidas e publicadas que
abrangan todas as fases do "ciclo de vida" dos estudantes, por exemplo, admisión, progreso,
recoñecemento e certificación dos estudantes.

1.5. Persoal docente 

As institucións deben asegurar a competencia dos seus profesores. Ademais, deben utilizar
procesos xustos e transparentes para a contratación e o desenvolvemento do seu persoal.

1.6. Recursos para a aprendizaxe e apoio aos estudantes 

As institucións deben contar cun financiamento suficiente para desenvolveren as actividades
de ensino e aprendizaxe e para se aseguraren de que se lles ofrece aos estudantes apoio e
recursos suficientes de aprendizaxe e doadamente accesibles. 

7 Salvo que se especifique o contrario no documento enténdese que a expresión grupos de interese abrangue a todos os 
membros dunha institución, incluídos estudantes e persoal, e mais aos grupos de interese externos, tales como traballadores e
socios externos dunha institución. 

8 Nos criterios, o termo "programa" refírese á oferta de educación superior no seu sentido máis amplo, que inclúe a oferta 
que non forma parte dun programa co que se obtén un título oficial.

1.7. Xestión da información 

As  institucións  débense  asegurar  de  que  recompilan,  analizan  e  usan  a  información
pertinente para a xestión eficaz dos seus programas e outras actividades.

1.8. Información pública 

As  institucións  deben  publicar  información  clara,  precisa,  obxectiva,  actualizada  e
doadamente accesible sobre as súas actividades e programas.

1.9. Seguimento continuo e avaliación periódica dos programas 

As institucións deben facer seguimento e avaliar periodicamente os seus programas para
garantir que logran os seus obxectivos e que responden ás necesidades dos estudantes e da
sociedade. Estas avaliacións deben dar lugar a unha mellora continua do programa. Como
consecuencia  do anterior,  calquera medida prevista ou adoptada débeselles  comunicar  a
todos os interesados.

1.10. Aseguramento externo da calidade cíclico 

As institucións débense someter a  un proceso de aseguramento externo da calidade de
natureza cíclica e en liña cos ESG.

Parte 2: Criterios para o aseguramento externo da calidade

2.1. Importancia do aseguramento interno da calidade 

O  aseguramento  externo  da  calidade  debe  estar  orientado  á  eficacia  dos  procesos  de
aseguramento interno da calidade que se describen na Parte 1 dos ESG.

2.2. Deseño de metodoloxías axeitadas aos seus fins 

O aseguramento externo da calidade débese definir e deseñar especificamente para garantir
a  adecuación  ao  logro  dos  seus  fins  e  obxectivos  propostos,  ao  tempo  que  ten  en
consideración a normativa en vigor. Os grupos de interese deben participar no seu deseño e
na súa mellora continua.

2.3. Implantación de procesos 

Os procesos de aseguramento externo da calidade deben ser fiables e útiles, deben estar
definidos previamente, débense implantar de xeito consistente e deben ser públicos. Estes
procesos inclúen os seguintes elementos: 

• unha autoavaliación ou equivalente; 

• unha avaliación externa que normalmente inclúe unha visita externa; 

• un informe derivado da avaliación externa;

• un seguimento sistemático.

2.4. Pares avaliadores 

Os procesos de aseguramento externo da calidade débenos levar a cabo grupos de pares
avaliadores que inclúan un ou varios estudantes.

2.5. Criterios para fundamentar os resultados 

Os resultados ou xuízos derivados do aseguramento externo da calidade débense basear en
criterios explícitos e públicos que se aplican de xeito sistemático, con independencia de que
o proceso dea lugar a unha decisión formal.

2.6. Informes 

Os informes detallados dos expertos débense facer públicos de xeito claro e accesible á
comunidade académica, aos socios externos ou a calquera outra persoa interesada. Se a
axencia toma unha decisión formal baseada nos informes, a decisión débese publicar de
xeito conxunto co informe.

2.7. Reclamacións e recursos

Os procesos de reclamacións e recursos débense definir de xeito claro como parte do deseño
dos procesos de aseguramento externo da calidade e débenselles comunicar ás institucións.

Parte 3: Criterios para as axencias de aseguramento externo da calidade

3.1. Actividades, política e procesos de aseguramento da calidade 

As axencias deben levar a cabo actividades de aseguramento externo da calidade de xeito
regular  segundo se define na Parte 2 dos ESG.  Deben ter  metas e obxectivos claros  e
explícitos  que  formen  parte  da  súa  declaración  da  misión  e  que  estean  dispoñibles
publicamente. As metas e obxectivos débense trasladar ao traballo cotián da axencia. As
axencias débense asegurar de que as partes interesadas participan na súa xestión e traballo.

3.2. Estatus oficial 

As axencias deben ter unha base xurídica demostrable e deben ser recoñecidas formalmente
polas  autoridades  públicas  competentes  como  axencias  de  aseguramento  externo  da
calidade.

3.3. Independencia 

As axencias deben ser independentes e actuar de xeito autónomo. Deben ser as únicas
responsables do seu funcionamento e dos resultados das súas operacións, sen a influencia
de terceiros.

3.4. Análises temáticas 

As  axencias  deben  publicar  con  regularidade  informes  que  describan  e  analicen  as
conclusións xerais das súas actividades de aseguramento externo da calidade.

3.5. Recursos 

As  axencias  deben  dispoñer  de  recursos  abondos  e  axeitados,  tanto  humanos  como
financeiros, para levaren a cabo o seu traballo. 

3.6. Aseguramento interno da calidade e ética profesional

As axencias deben dispoñer de procesos de aseguramento interno da calidade relacionados
coa definición, o aseguramento e a mellora da calidade e integridade das súas actividades.

3.7. Avaliación externa cíclica das axencias

As axencias débense someter a unha avaliación externa polo menos unha vez cada cinco
anos para demostrar o cumprimento dos ESG.

